
Ҷанбаҳои назариявию методии урбанизатсия ҳамчун категорияи иқтисодӣ баррасӣ 

шудааст. Дар чаҳорчӯбаи таҳқиқи мундариҷаи иқтисодии урбанизатсия таърифи 

муаллифӣ таҳия гардидааст. Алоқамандии урбанизатсия ва инфрасохтори иҷтимоии 

минтақа аз нигоҳи таъсири мусбат ва манфии онҳо ба тараққиёти ҳудудҳо шарҳ дода 

шудааст. Урбанизатсия чун унсури муҳимми тараққиёти иҷтимоию иқтисодии минтақа 

баррасӣ гардида, омилҳои ба раванди он таъсиррасон таҳқиқ шудаанд. Вазъи муосири 

сатҳи урбанизатсия дар вилояти Суғди Ҷумҳурии Тоҷикистон тавассути амсилаҳои 

мавҷуда ва такмилдиҳии муаллифии онҳо арзёбӣ шудааст. Дар доираи таҳқиқ нуқсонҳои 

мавҷуда дар раванди урбанизатсия дар минтақа муайян гардида, ҷиҳати пешгирӣ ва ё аз 

байн бурдани онҳо тавсияҳо пешниҳод шудаанд. Дар асоси таҳқиқ ҷиҳати идоракунии 

раванди урбанизатсия дар вилояти Суғди Ҷумҳурии Тоҷикистон бо мақсади тарақиёти 

иҷтимоию иқтисодии минтақа тадбирҳо пешниҳод гардидаанд. 
 

Калидвожа: вилояти Суғд, сатҳи урбанизатсия, урбанизатсияи минтақа, инфрасохтори 

иҷтимоӣ, вазъи иҷтимою иқтисодӣ, сокинони шаҳру деҳот 
 

Рассматриваются теоретико-методологические аспекты урбанизации как 

экономической категории. В ходе исследования экономического содержания данной 

категории разработано авторское определение. Связь между урбанизацией и социальной 

инфраструктурой региона объясняется с точки зрения их положительного и 

отрицательного влияния на развитие регионов. Урбанизация рассмотрена как важный 

элемент социально-экономического развития региона, изучены факторы, влияющие на ее 

процесс. Через  существующие модели оценено  современное состояние урбанизации в 

населенных пунктах Согдийской области Республики Таджикистан и предложено их 

усовершенствование. Выявлены существующие дефекты в процессе урбанизации региона и 

предложены рекомендации по их предотвращению или устранению. Предлагаются меры 

по управлению процессом урбанизации в Согдийской области Республики Таджикистан в 

целях её социально-экономического развития. 

The article reviews the theoretical and methodological aspects of urbanization as an economic 

category. The author's definition of the economic content of this category is developed in the course 

of its study. The connection between urbanization and the social infrastructure of the region is 

explained in terms of their positive and negative impact on the development of the region; the 

factors influencing its process are studied. Through existing models, the current state of 

urbanization in the settlements of Sughd region of the Republic of Tajikistan is assessed and its 

improvement is proposed. The existing defects in the process of urbanization of the region are 

identified and recommendations for their prevention or elimination are given. The urbanization 

process management measures to be taken to improve the socio-economic development in Sughd 

region of the Republic of Tajikistan are given. 
 

Keywords:  Sughd region, level of urbanization, regional urbanization, social infrastructure, socio-

economic situation, urban and rural residents 
 

Тараққиёти иҷтимоию иқтисодии минтақа тавассути афзору усулҳо ва 

нишондиҳандаҳои зиёд арзёбӣ мегардад, ки ҷанбаҳои назариявию методии он дар доираи як 

қатор таҳқиқоти мо баррасӣ шудаанд [5, с.57-64; 6, с.32-38]. Инчунин, ба тараққиёти 

иҷтимоию иқтисодии минтақа омилҳои гуногуни молиявию ташкилӣ таъсир мерасонанд, ки 

мавриди назари олимони ватанӣ Бобоҷонов Д.Д. [1, с. 48] ва Маъмуров А.М. [8, с. 54] қарор 

гирифтаанд. Вале дар чаҳорчӯбаи таҳқиқоти олимони ватанӣ масъалаи урбанизатсия чун 

натиҷаи тараққиёти минтақа ва шаҳрҳои он ба таври кофӣ баррасӣ нашудааст. 

Сатҳи урбанизатсияи аҳолӣ яке аз нишондиҳандаҳои асосии тараққиёти иҷтимоию 

иқтисодии минтақа ва ҳудудҳои маъмурии он, инчунин дар маҷмӯъ давлати алоҳида 

мебошад. Урбанизатсия раванди афзоиши ҳиссаи аҳолии шаҳрҳоро нисбат ба деҳот дар 

минтақа ва ё ҳудуди муайян ифода менамояд, ки бо афзоиши аҳаммияти иқтисодӣ, сиёсӣ ва 

фарҳангӣ вобаста аст. Дар аксари кишварҳои ҷаҳон тамоюли устувори урбанизатсия 

мушоҳида мешавад, ки ин натиҷаи табиӣ ва ангезандаи рушди иқтисод буда, аз давраҳои 

саноатикунонӣ ва пасо саноатикунонӣ мегузарад [2]. 

Мафҳуми «урбанизатсия» аз калимаи лотинии «urbanus» - шаҳрӣ, «urbs» - шаҳр гирифта 

шудааст. Дар илми иқдисоди муосир моҳияти ин мафҳум гуногун шарҳ дода шудааст. Аз ин 

лиҳоз, мундариҷаи онро дар чаҳорчӯбаи таҳқиқоти муҳаққиқони мухталиф мавриди баррасӣ 

қарор медиҳем. 

В.С. Степина мундариҷаи урбанизатсияро чунин шарҳ медиҳад: «Урбанизатсия 

«ҷараёни таърихии» афзоиш ёфтани нақши шаҳрҳо дар рушди ҷамъият мебошад, ки 

боиси тағйирёбии сохтори аҳолӣ аз ҷиҳати иҷтимоию демографӣ гардида, ба маданият, 

тарзи ҳаёт ва психологияи он таъсири бевоситаи худро мерасонад. Нишондиҳандаи 

асосии ифодакунандаи урбанизатсия зиёд шудани ҳиссаи аҳолии шаҳр нисбати 

сокинони деҳот мебошад» [12]. 

Ба назари мо таърифи мазкур мундариҷаи категорияи урбанизатсияро ифода 

менамояд, вале дар он вазифаю унсурҳои ин категория пурра инъикос наёфтаанд. 

Дар меъёрҳои Бонки умумиҷаҳонӣ ба урбанизатсия таърифи зерин пешниҳод 

шудааст: «Урбанизатсия афзоиши шаҳрҳо дар натиҷаи кӯчбандии аҳолӣ аз деҳот ба шаҳр 

барои дарёфти кори беҳтар ва шароитҳои беҳтари ҳаёт мебошад» [11]. 

Зикр кардан зарур аст, ки Бонки умумиҷаҳонӣ дар муайян кардани мундариҷаи 

урбанизатсия бештар омилҳои ба ин падида таъсиррасонро мавриди назар қарор дода аст. 

Бинобар ин, дар таърифи мазкур низ вазифа ва дигар унсурҳои муҳимми ин зуҳуроти 

иқтисодию иҷтимоӣ ба таври амиқ баррасӣ нашудааст. 

Муҳаққиқ Э.С. Демиденко таърифи фишурдаи мундариҷаи урбанизатсияро пешниҳод 

кардааст. Ба ақидаи ӯ, урбанизатсия чун раванди тамаркузи ҳудудию шаҳрии истеҳсолот 

ва аҳолӣ дар зери таъсири як қатор омилҳои иҷтимоию иқтисодӣ амал мекунад [4, с. 263]. 

Дар ин таъриф бештар ҷанбаҳои истеҳсолии раванди урбанизатсия ва вобастагии он аз 

вазъи ҷойи кор мавриди баррасӣ қарор гирифтаанд. 

Ҳамин тариқ, рушди урбанизатсия бевосита аз тараққиёти шаҳрҳо вобаста аст. Яке аз 

муҳаққиқони муаммои урбанизатсия ва тараққиёти шаҳрҳо Ф.Бродел навиштааст, ки «шаҳр 

ва пул олами муосирро ба дунё овард», онҳо «ҳам муҳаррик ва ҳам нишондиҳандаи рушд 

мебошанд. … дигаргуниҳоро ба вуҷуд меоваранд ва ба онҳо ишора мекунанд. Аммо, дар 

баробари ин шаҳр ва пул низ оқибати дигаргуниҳо мебошанд» [3, с.21]. 

Классикони марксизм собит кардаанд, ки инкишофи капитализм раванди тараққиёти 

шаҳрро тағйир медиҳад. «Шаҳр, – қайд мекунанд К. Маркс ва Ф. Энгельс, – аллакай далели 

тамаркузи аҳолӣ, афзори истеҳсолот, сармоя, эҳтиёҷот мебошад, ҳол он ки дар деҳот 

далели муқобил – номуттаҳидию парокандагӣ вуҷуд дорад [7, с. 48]. 

Муайянкунии муҳаққиқону олимони болозикр дар шароити муосир низ баҳсталаб 

намебошад. Урбанизатсия дар шароити муосир ба таври интенсивӣ ё экстенсивӣ сурат 

мегирад. Урбанизатсияи экстенсивӣ дар шароити афзоиши аҳолии шаҳрҳо зери таъсири 

тавсеъаи ҳудуди онҳо ба амал меояд. Урбанизатсияи интенсивӣ бошад дар ҳолати афзоиши 

зичии аҳолии шаҳрҳо мушоҳида мешавад. Аз ин лиҳоз ин хусусиятҳои урбанизатсия низ 

бояд мавриди таҳқиқ қарор гирад. 

Зикр кардан зарур аст, ки бо назардошти хусусиятҳои демографӣ, иҷтимоӣ, иқтисодӣ 

ва ҷуғрофии кишвар, раванди урбанизатсия метавонад чунин сурат гирад: 

- раванди экстенсивии урбанизатсия, яъне вақте, ки афзоиши назарраси аҳолии 

шаҳрҳо фаро мерасад, шаҳрҳои калон васеъ гардида, ҳудуди маҳал ва шаҳрҳои ҳамсояро 

ишғол мекунанд; 

- раванди интенсивии урбанизатсия, яъне шаклҳои сокиншавӣ дар дохили шаҳр 

мураккаб мешаванд, вале ҳудуди маҳалҳои ҳамсоя ишғол карда намешавад. Дар ин шакли 

тараққиёт дар шаҳрҳо зичии аҳолӣ зиёд мешавад. 

Ба назари мо, урбанизатсия зуҳуроти объективие мебошад, ки зери таъсири омилҳои 

иҷтимоию иқтисодӣ ба вуҷуд омада, шароити заруриро барои тараққиёти инфрасохтори 

иқтисодию иҷтимоии ҳудудҳо фароҳам меоварад ва боиси афзоиши иқтидорҳо дар шаҳрҳо 

ва коҳиши иқтидорҳо дар маҳалҳои ғайришаҳрӣ гардида, ба сатҳи некӯаҳволии аҳолӣ 

таъсир мерасонад. 

Ҷанбаи иқтисодии раванди урбанизатсия дар асарҳои муҳаққиқон Г.М. Лаппо, А.И. 

Трейвиш, Т.Г. Нефедова, Ж.А. Зайончковская, Н.В. Зубаревич, С.С. Артоболевский ва 

дигарон бештар баррасӣ карда шудааст (ниг. ба ҷадвали 1). 

Ҷадвали 1.  

Ҷанбаҳои гуногуни омӯзиши раванди урбанизатсия 

Олимон-муҳаққиқон Самти назарияҳо / консепсияҳо 

Г. М. Лаппо   
Омӯзиши омилҳое, ки равандҳои агломератсияро 

бозмедоранд  

А. И. Трейвиш 
Назарияи урбанизатсияи дифференсиалӣ нисбат ба 

минтақаҳои бузурги Русия  

Ж. А. Зайончковская  
Омӯзиши ҳаракати муҳоҷирати аҳолӣ ва минтақаи 

ҷалби шаҳрҳои калон дар асоси тадқиқоти иҷтимоӣ  

В. Н. Лексин  

 

Урбанизатсия ҳамчун омили иловагии бештар ташаннуҷ 

ёфтани нобаробарии минтақавӣ тавассути раванди 

тамаркузи захираҳои маъмурӣ дар «пойтахти минтақавӣ»  

Н. В. Зубаревич  Таҳлили динамикаи рушди иқтисодии шаҳрҳои калон 

В. Н. Медведева, А.Н. 

Харланова 

Арзёбии нақши урбанизатсия дар иқтисодиёт  

Д. А. Зарипова  Таъсири урбанизатсия ба сохтори иқтисодиёт  

Е.Г.Андреева, Е.Д. 

Филиппова, Г.А. Буданов, 

И. Н. Юдина, В.В. Ивантер 

ва дигарон 

Робитаи байни миқёси урбанизатсия ва рушди 

иқтисодӣ  

О. Перерва, Ю. Тучина  

Тағйир додани фазои иқтисодии иқтисоди ҷаҳонӣ дар 

асоси омӯзиши механизмҳои фаъолияти шаҳрҳои 

калон  

З. Галич  Мегаполизатсия дар кишварҳои Шарқ ва Ғарб  

З. А. Коломак  

 

Омӯзиши тамоюлҳои ҷаҳонӣ ва хусусиятҳои рушди 

урбанизатсия, муайян кардани манбаъҳо, омилҳои 

маҳдудкунандаи рушди урбанизатсия  

Ю. Л. Пивоваров  
Муайян кардани намунаҳое, ки рушди шаҳрҳои 

минтақаҳои гуногуни ҷаҳонро пешакӣ муайян кардаанд  

В. Н. Лексин  

 

Тамаркузи иқтидори иқтисодӣ ва иҷтимоӣ дар 

марказҳои маъмурии субъектҳои Федератсияи Русия ва 

якчанд шаҳрҳои калон  

Сарчашма: [10, с. 242]. 
 

Урбанизатсия метавонад ба рушди иҷтимоию иқтисодӣ ҳам таъсири манфӣ ва ҳам 

мусбат расонад. Ташаккули қишри камбизоати аҳолӣ, тараққиёти сусти иҷтимоию иқтисодӣ 

хусусиятҳои хоси шаҳрҳои бузурги кишварҳои рӯ ба тараққӣ мебошанд, аммо дар асри 

саноатӣ ҳеҷ кишвар бидуни ин раванд ба рушди назарраси иқтисодӣ ноил шуда 

наметавонад. Аз ин лиҳоз, давлатҳо барои пешгирии оқибатҳои манфии урбанизатсия 

кӯшиш мекунанд, ки дар ин самт сиёсати мақсаднокеро коркард намоянд, ки ба рушди 

устувори иҷтимоию иқтисодӣ мусоидат мекунад [10, с.244]. 

Алҳол урбанизатсия яке аз тамоюлҳои асосии рушдёбанда дар ҷаҳон мебошад, ки дар 

заминаи он тадриҷан шумораи аҳолии шаҳрҳо қиёсан ба аҳолии деҳот зиёд шудааст. Зикр 

кардан зарур аст, ки ин падидаи иҷтимоию иқтисодӣ без аз пеш тақвият ёфта истодааст. 

Мушоҳидаю таҳлилҳо дарак медиҳанд, ки дар мамлакатҳои тараққикарда аз чор се ҳиссаи 

аҳолӣ аллакай дар шаҳрҳо зиндагӣ мекунад. Сатҳи урбанизатсия тамоюли рӯзафзун 

дошта, дар Британияи Кабир ба 82,3 фоиз, дар ИМА ба 81,4 фоиз, дар Фаронса ба 79,3 

фоиз, дар Олмон ба 75,1 фоиз мерасад. Тибқи пешгӯии СММ то соли 2050 дар шаҳрҳо 6,2 

миллиард нафар аҳолии кураи замин зиндагӣ хоҳанд кард, ки 66 дарсади аҳолии ҷаҳонро 

ташкил медиҳад. 

Урбанизатсия омили муҳимми рушди давлат маҳсуб меёбад, зеро байни урбанизатсия 

ва афзоиши ММД робитаи мустақим мавҷуд аст. Агар ба мундариҷаи муқаррарот ва 

таҳлилҳои СММ такя намоем, собит мегардад, ки ба ҳисоби миёна 5 фоиз афзудани 

шумораи сокинони шаҳрнишии мамлакат боиси 10 фоиз зиёд шудани фаъолияти иқтисодӣ 

ба ҳар сари аҳолӣ мегардад. 

Тибқи гузориши Бонки умумиҷаҳонӣ «Дастгирии рушди иқтидори Тоҷикистон» дар 

кишвар урбанизатсия дар сатҳи нисбатан паст қарор дорад. Аз ин лиҳоз мутахассисони 

Бонки умумиҷаҳонӣ зикр мекунанд, ки аҳолии Тоҷикистон асосан деҳотнишин мебошанд 

ва танҳо 27 фоизи аҳолии кишвар дар шаҳрҳо зиндагӣ мекунанд. Зикр кардан зарур аст, ки 

Ҷумҳурии Тоҷикистон дар байни кишварҳои Осиёи Марказӣ дар самти урбанизатсия дар 

сатҳи нисбатан паст қарор дорад. Дар чунин вазъ муқоисаи Тоҷикистон бо кишварҳои 

дигари ИДМ ва нишондиҳандаҳои миёнаи кишварҳое, ки сатҳи даромади миёна ва пасттар 

доранд, низ ба нафъи он нахоҳад буд. 

Созмонҳои байналмилалӣ таъкид мекунанд, ки ҳарчанд беш аз 53 дарсади аҳолии 

қобили меҳнат дар соҳаи кишоварзӣ машғули кор мебошанду чаҳоряки ММД-и кишвар аз 

ин бахш ташаккул меёбад, танҳо 7 дарсади заминҳои Тоҷикистон обёришаванда мебошанд. 

Зиёда аз 70%-и аҳолии кишвар дар деҳот зиндагӣ мекунанд, ки дар он ҷо ягона кори музднок 

аксаран кори мавсимӣ аст. 

Дар асоси маълумоти Департаменти СММ оид ба масъалаҳои иқтисодӣ ва иҷтимоӣ 

доир ба ҳиссаи аҳолии шаҳрҳо нисбат ба шумораи умумии аҳолӣ, ки соли 2020 нашр 

шудааст, дар байни 195 давлати дунё Тоҷикистон дар радабандӣ мавқеи 172-ро бо ҳисоби 

27,3 фоиз соҳиб шудааст [9]. 

Дар шароити муосир такомули урбанизатсия арзёбию таҳлилҳои амиқро тақозо 

менамояд. Ба назари мо дар раванди таҳлил ба мадди назар гирифтани вижагиҳои хоси 

иқтисодию иҷтимоии Ҷумҳурии Тоҷикистон ва ҳудудҳои маъмурии он, ки хусусиятҳои 

соҳаҳоро инъикос мекунанд, зарур аст. 

Барои арзёбии ҷанбаҳои мусбату манфии урбанизатсия дар кишвар ва минтақаҳои он 

SWOT - таҳлил дар ҷадвали 2 оварда шудааст. Ғайр аз ин дар ҷадвал имкониятҳою хатарҳои 

таҳдидкунандаи раванди мазкур низомбандӣ шудаанд. 

Ҷадвали 2. 

SWOT таҳлили вазъи урбанизатсия дар в. Суғди Ҷумҳурии Тоҷикистон 

Ҷиҳатҳои қавӣ Ҷиҳатҳои заиф 

- Ҷойгиршавии баланди аҳолӣ 
- Афзоиши муҳоҷирати аҳолӣ  
- Мавҷудияти иқтидори баланди меҳнатӣ 
- Мавҷудияти маҳалҳо дар наздикии шаҳру 
шаҳракҳо 
- Мавҷудияти сарчашмаҳои кофии истеҳсолӣ 
- Соҳаи саноати тараққикардаистода 
- Шоҳроҳҳои нақлиётӣ ва роҳҳои 
автомобилгарди ташаккулёфта 
- Мавҷудияти заминҳои озоди ғайрикишоварзӣ 
дар атрофи шаҳрҳо 
- Мавқеи мусоиди ҷуғрофӣ 
- Афзоиши ҷойҳои корӣ  

- Коҳишёбии сатҳи бехатарии экологӣ 
- Афзоиши ҷиноят 
- Авҷ гирифтани нобаробарӣ дар ободонию 
азнавсозии инфрасохтори ҳудудҳо 
- Рақобатпазирии нокифояи иқтисоди минтақа  
- Якранг набудани сатҳи рушди иҷтимоию 
иқтисодии маҳалҳо, ки ба агломератсия 
дохил мешаванд 
- Ғайрқаноатбахш гаштани вазъи роҳҳои 
автомобилгарди аҳаммияти маҳалӣ 
- Инкишофи сусти инфрасохторҳои 
иқтисодиву иҷтимоӣ дар ҳудудҳо 
- Ҳароси минтақаҳо дар бобати аз даст 
додани мустақилияти худ 
- Нуқсонҳо дар механизми ҳамоҳангсозии 
қарорҳои идоракунӣ 
- Мутобиқ набудани дурнамои тараққиёти 
минтақаҳо ба ваъи муосир 

Имкониятҳо Хатарҳо 

- Ташаккули фазои ягонаи иттилоотӣ 
- Вусъат додани ободонию сохтмони 
шаҳрҳо вобаста ба мавҷуд будани заминҳои 
бекорхобида дар атрофи шаҳрҳо 
- Имконияти васеъ кардани ҳудуди шаҳракҳо 
- Имконияти баланд бардоштани 
рақобатпазирӣ ва ҷаззобияти сармоягузорӣ 
дар иқтисодиёти минтақа 
- Истифодаи самараноки захираҳои ҳудудӣ 
(замин, амволи ғайриманқул) 
- Имкониятҳои истифодаи бартариҳои мавқеи 
ҷуғрофӣ, шароити табиӣ ва ҳудудӣ (ба даст 
овардани дастгирии давлатӣ барои татбиқи 
лоиҳаҳои бузурги инфрасохторӣ дар минтақа) 
- Имкониятҳои ҳамкории байниминтақавӣ 
(амалӣ кардани лоиҳаҳои бузурги иқтисодӣ 
бо минтақаҳои ҳамсоя) 
- Имкониятҳои рушди демографӣ (ҷалб 
намудани коргарони қобили меҳнат ва 
соҳибихтисос) 
- Бақайдгирии дақиқи маҳалли зист дар 
омор бо сабаби риоя нашудани талаботи 
ивази маҳалли зист 
- Ташаккули корхонаҳои калони соҳаи 
кишоварзӣ 

- Номукаммалии қонунгузории давлатӣ 
- Номукаммалии заминаи меъёрӣ дар соҳаи 
ҳамкории байниминтақавӣ 
- Тафовути ҷиддии сифат ва тарзи зисту 
зиндагонии аҳолии марказ ва ҳудуду маҳалҳо 
-  Ноустувории сиёсӣ  
- Бӯҳронҳои иқтисодию иҷтимоӣ 
- Аз даст додани иқтидори истеҳсолоти 
кишоварзӣ дар давраи миёнамӯҳлат 
- Рушди нобаробари инфрасохтори 
иҷтимоӣ дар ҳудудҳо ва маҳалҳо 
- Тағйирёбии меъёрҳои арзёбии рушди 
иҷтимоию иқтисодии маҳалҳо 
- Аз байн рафтани институтҳои ғайрирасмӣ 
(анъанаҳои миллӣ ва урфу одатҳо) 

Сарчашма: таҳияи муаллифон 

Аз маълумоти дар ҷадвали 2 низомбандишуда аён мегардад, ки барои рушди 

урбанизатсия дар вилояти Суғди Ҷумҳурии Тоҷикистон имкониятҳои назаррас мавҷуд 

мебошанд. Аз ин лиҳоз, бо назардошти аз байн бурдан ва ё тақвият додани ҷанбаҳои заифи 

ҷойдошта мутаносибан имкони тавсеаи ин зуҳуроти иҷтимоию иқтисодӣ мавҷуд аст. Вале 

таҳдидҳои мавҷуда дар раванди урбанизатсия тақозо менамоянд, ки ба мадди назар 

гирифтани онҳо низ муҳим аст. Таҳдидҳои мавҷуда метавонанд дар раванди тараққиёти 

урбанизатсия ба рушди иҷтимоию иқтисодии кишвар таъсири манфӣ низ расонанд, ки боиси 

аз даст додани арзишҳои миллӣ мегардад. Маҳз ин арзишҳо тақозо менамоянд, ки ба 

раванди урбанизатсия ва омилҳои ба он таъсиррасон эътибори хоса зоҳир гардад. 

Аз ин лиҳоз, зарур мешуморем, ки мақомоти ваколатдори давлатӣ бояд таҳдидҳои ба 

вазъи иҷтимоию иқтисодии минтақа таъсиркунандаро мавриди таҳқиқи амиқ қарор дода, 

дар оянда ҳангоми рушди урбанизатсия дар кишвар барои дар ҳолати зарурӣ нигоҳ доштан 

чораҳои дахлдорро амалӣ гардонанд. Ин ҳолат тақозо менамояд, ки дар сатҳи кишвар ва 

ҳудуду маҳалҳои он ҷиҳати танзими давлатии сатҳи урбанизатсия барномаю стратегияҳои 

гуногун таҳия ва татбиқ карда шаванд. 

Таҳлили сатҳи урбанизатсия бештар дар асоси индекси пешниҳоднамудаи муҳаққиқи 

соҳа Е.А. Ефимова ҳисоб карда мешавад: 

𝐼𝑢𝑟𝑏 =
𝑈

𝑃
×

∑𝑛𝑖𝑤𝑖

∑𝑛𝑖
                                              (1), 

𝐼𝑢𝑟𝑏- индекси урбанизатсияи минтақа; 

𝑈 - шумораи аҳолии шаҳр дар минтақа; 

𝑃 - шумораи умумии аҳолии минтақа; 

𝑛𝑖 - миқдори шаҳрҳое, ки шумораи аҳолиашон мувофиқи вилоят мебошанд; 

𝑤𝑖 «вазн»-и шаҳр вобаста ба миқдори аҳолӣ (аҳолии шаҳр). 

Барои ҳисоби индекси урбанизатсия дар минтақа дар давраи муайян 

нишондиҳандаҳои вазни қиёсии ҳиссаи аҳолии шаҳрро нисбат ба шумораи умумии аҳолии 

минтақа, ки таносуби (U/P) - ро ифода мекунад, истифода бурдан мумкин аст. Бо 

назардошти афзалияти индекси Е.А. Ефимова дар арзёбии сатҳи урбанизатсия нисбат ба 

дигар усулҳои арзёбӣ зарур мешуморем, ки дар асоси индекси мазкур бо ҷалби 

нишондиҳандаҳои в. Суғд таҳлил анҷом дода шавад (ҷадвали 3). 

Ҷадвали 3. 

Тамоюли аҳолии шаҳру деҳот дар вилояти Суғд дар солҳои 1991-2021 (ҳазор нафар) 

Номгӯи шаҳру 

ноҳияҳо 
1991 1995 2000 2005 2010 2015 2020 2021 

Соли 2021 

нисбат ба 

соли 1991 

мут. нис.  

Ҳамагӣ дар 

вилоят 

1673,7 1763,6 1901,8 2047,9 2247,6 2511,1 2783,0 2823,9 1150,2 1,7 

н. Айнӣ  57,0 61,7 65,5 69,2 72,0 78,2 90,2 91,2 34,2 1,6 

н. Ашт 90,3 99,7 113,5 122,9 136,3 155,2 173,5 176,3 86 1,9 

н.Б.Ғафуров 222,4 236,0 262,3 286,1 318,1 355,0 383,4 388,6 166,2 1,7 

ш.Бӯстон 36,9 28,4 24,6 24,5 28,6 33,5 37,1 38,4 1,5 1,1 

ш. Гулистон 43,9 39,4 35,4 37,1 40,6 45,1 49,8 50,2 6,3 1,2 

н.Деваштич 91,0 101,0 113,9 124,8 139,6 158,3 178,9 182,1 91,1 2 

н.Зафаробод 44,6 46,8 49,3 55,1 60,9 69,2 75,9 77,4 32,8 1,7 

ш. Истиқлол 21,3 15,4 12,0 12,3 14,4 16,4 18,3 18,7 -2,6 0,9 

ш.Истаравшан 147,0 160,2 183,9 203,9 223,8 251,4 282,2 288,1 141,1 1,9 

ш. Исфара 168,5 180,8 199,7 212,8 232,1 256,3 283,3 285,0 116,5 1,7 

ш. Конибодом 138,4 151,4 161,4 170,9 182,1 199,5 218,0 219,9 81,5 1,6 

н. К.Мастчоҳ - - 16,9 19,4 21,1 23,1 24,0 24,4 24,4 1 

н. Мастчоҳ 88,6 95,6 85,9 92,5 102,0 117,0 129,7 132,5 43,9 1,5 

ш. Панҷакент 162,2 181,4 204,3 223,0 247,1 278,4 307,5 312,4 150,2 1,9 

н. Спитамен 84,2 90,8 98,4 105,1 116,8 131,7 147,3 149,7 65,5 1,8 

ш. Хуҷанд 165,3 154,2 147,8 153,6 163,4 175,4 196,8 198,7 33,4 1,2 

н.Ҷ.Расулов 86,7 93,0 98,6 103,8 113,9 127,9 142,0 144,1 57,4 1,6 

н. Шаҳристон 25,4 27,8 28,4 30,9 34,8 39,5 45,1 46,2 20,8 1,8 

Сарчашма. Аз ҷониби муаллифон мутобиқи сарчашмаи зерин таҳия гардидааст: 

Омори солонаи вилояти Суғд / Сарраёсати Агентии омори назди Президенти Ҷумҳурии 

Тоҷикистон. - Хуҷанд, 2022. – С.23-24. 
 

Тавре аз додаҳои ҷадвали 3 мушоҳида мегардад, дар 30 соли охир дар ҳудуди вилоят 

шумораи аҳолӣ 1150,2 ҳазор нафар афзоиш ёфтааст. Агар дар соли 1991 шумораи аҳолии вилоят 

1673,7 ҳазор нафарро ташкил дода бошад, соли 2021 ба 2823,9 ҳазор нафар расидааст, ки 1,7 

маротиба зиёд мебошад. Чунин тағйирёбӣ аз афзоиши назарраси шумораи аҳолӣ дар вилояти 

Суғд дарак медиҳад. Зикр кардан зарур аст, ки дар маҳалҳои вилоят низ шумораи аҳолӣ 

тамоюли рӯ ба афзоиш дорад, вале он дар ҳамаи шаҳру ноҳияҳо якхела нест. Дар шаҳру 

ноҳияҳои Айнӣ, Деваштич, Зафаробод, Истаравшан, Б.Ғафуров, Панҷакент, Спитамен ва 

Шаҳристон суръати афзоиши шумораи аҳолӣ нисбат ба сурати афзоиш дар вилоят зиёд 

мебошад. Дар дигар шаҳру ноҳияҳои вилоят афзоиши нисбатан пасти шумораи аҳолӣ ба назар 

мерасад. Афзоиши аз ҳама кам дар шаҳрҳои Хуҷанд, Бӯстон ва Гулистон ба мушоҳида мерасад. 

Дар давраи мавриди таҳлил танҳо дар шаҳри Истиқлол новобаста ба тамоюли афзоянда 

доштани нишондиҳандаи мазкур коҳишёбии шумораи аҳолӣ мушоҳида мегардад. 

Аз таҳлили мазкур муайян мегардад, ки тағйирёбии шумораи аҳолӣ новобаста аз вазъи 

инфрасохтори иҷтимоӣ дар маҳалҳо ташаккул меёбад. Зеро дар ноҳияҳое, ки тараққиёти 

инфрасохтрои иҷтимоии онҳо нисбат ба шаҳрҳо пасттар аст, суръати баланди афзоиши аҳолӣ 

ба мушоҳида мерасад, дар шаҳрҳо бошад ҳолат баръакс аст. Аз ин лиҳоз дар раванди афзоиши 

аҳолӣ ва урбанизатсияи маҳалҳои вилояти Суғд ҳолати мутаноқиз ба мушоҳида мерасад. 

Дар рафти таҳлили тамоюли сатҳи урбанизатсия дар минтақа дар алоҳидагӣ баррасӣ 

кардани тағйироти шумораи аҳолии шаҳрҳо ва шумораи умумии аҳолии минтақа дар давраи 

таҳқиқшаванда хеле муҳим аст. Дар акси ҳол доир ба ҳисоби сатҳи урбанизатсия дар 

минтақа натиҷаи саҳеҳ ба даст овардан ғайриимкон мегардад. Дар ҷадвали 4 

нишондиҳандаҳои тавсифкунандаи рушди урбанизатсияро дар ҳудуди вилояти Суғд 

мавриди таҳлил қарор медиҳем.  
 

Ҷадвали 4.  

Нишондиҳандаҳои тавсифии рушди урбанизатсия дар вилояти Суғд дар солҳои 1991-

2021 (ҳазор нафар) 

Нишондиҳандаҳо 1991 2021 
Тағйирёбӣ 

Мутлақ Нисбӣ 

Шумораи аҳолии вилоят 1673,7 2823,9 1150,2 1,7 

Шумораи аҳолии шаҳр  883,5 1411,4 527,9 1,6 

Шумораи аҳолии деҳнишин 790,2 1412,5 622,3 1,8 

Тағйирёбии шумораи аҳолӣ дар вилоят аз 

ҳисоби муҳоҷират, аз ҷумла: 
-4305 -1542 - - 

Шумораи кӯчидаомадаҳо 20010 7683 -12327 0,4 

Шумораи кӯчбастагон 24315 9225 -15090 0,4 

Тағйирёбии шумораи аҳолии шаҳр аз 

ҳисоби муҳоҷират, аз ҷумла: 
-2215 -1726 - - 

Шумораи кӯчидаомадаҳо 13129 4297 -8832 0,3 

Шумораи кӯчбастагон 15344 6023 -9321 0,4 

Тағйирёбии шумораи аҳолии деҳот аз 

ҳисоби муҳоҷират 
-2090 +184 - - 

Шумораи кӯчидаомадаҳо 6881 3386 -3495 0,5 

Шумораи кӯчбастагон 8971 3202 -5769 0,4 

Шумораи аҳолии шаҳрҳое, ки зиёда аз 100 

ҳазор нафар аҳолӣ зиндагӣ мекунанд  781,4 1304,1 -522,7 1,7 

Сарчашма. Аз ҷониби муаллифон мутобиқи сарчашмаи зерин таҳия гардидааст: 

Омори солонаи вилояти Суғд / Сарраёсати Агентии омори назди Президенти Ҷумҳурии 

Тоҷикистон. - Хуҷанд, 2022. – С.23-24; 39-47. 
 

Аз додаҳои ҷадвали 4 маълум мегардад, ки новобаста аз сатҳи пасти афзоиши аҳолии 

як қатор шаҳрҳои вилояти Суғд дар 30 соли охир зери таъсири урбанизатсия аҳолии 

шаҳрҳои минтақа 1,6 маротиба зиёд шудааст. Зикр кардан зарур аст, ки шумораи аҳолии 

шаҳрҳои нисбатан калон, ки зиёда аз 100 ҳазор нафар аҳолӣ доранд, дар давраи мавриди 

таҳлил 1,7 маротиба зиёд шудааст, ки ин нишондиҳанда аз нишондиҳандаи вилоят дар давраи 

мавриди баррасӣ бештар аст. Вале, бо сабаби зиёд будани миқдори таваллуд дар деҳот 

шумораи аҳолӣ 1,8 маротиба афзоиш ёфтааст. 

Агар ба тағйирёбии шумораи аҳолии шаҳрҳои вилоят зери таъсири муҳоҷират назар 

намоем, кӯчбандӣ тадриҷан коҳиш ёфтааст. Зеро агар шумораи аҳолии кӯчидаомада ба 

шаҳрҳои вилоят дар соли 1991 ба 13129 ҳазор нафар баробар бошад, соли 2021 ин 

нишондиҳанда 4297 ҳазор нафарро ташкил кардааст, ки бештар аз 3 маротиба камтар аст. 

Чунин вазъ дар теъдоди кӯчбастагон аз шаҳрҳои вилоят низ мушоҳида мегардад ва қиёсан 

аз кӯчидаомадаҳо зиёд мебошад. Вале, мо наметавонем дар асоси ин нишондиҳандаҳо 

хулосаи дақиқ барорем, зеро дар омори расмӣ дар бораи шумораи аҳолии аз деҳоти вилоят 

ба шаҳрҳои он кӯчбаста маълумот дода нашудааст. Мушоҳидаҳо дарак медиҳанд, ки дар 

солҳои охир бо сабаби тараққиёти инфрасохтори иҷтимоӣ дар шаҳрҳои калони вилоят 

теъдоди аҳолии ба шаҳрҳо аз деҳот кӯчбаста зиёд гардидааст.  

Дар асоси усули барои арзёбии индекси урбанизатсия таҳиякардаи Е.А. Ефимова 

ҳисоби индексро дар мисоли вилояти Суғд анҷом медиҳем. Барои арзёбии нишондиҳандаи 

𝑤𝑖 бояд вазни шаҳр вобаста ба шумораи аҳолӣ низомбандӣ карда шаванд, ки натиҷаи ҳисоби 

он дар ҷадвали 5 оварда шудааст.  

Ҷадвали 5.  

Вазни шартии шаҳр вобаста ба шумораи аҳолӣ дар давраи солҳои 1991-2021 

Шумораи аҳолии доимӣ, 

ҳазор нафар 

Вазни шаҳр, 𝑤𝑖 

1991 2021 

ш.Бӯстон 3,9 4,07 

ш.Гулистон 1,57 1,8 

ш.Истиқлол 1,55 1,36 

ш.Истаравшан 0,16 0,32 

ш.Исфара 0,2 0,34 

ш.Конибодом 0,17 0,26 

ш.Панҷакент 0,44 0,84 

ш.Хуҷанд 0,58 0,69 

Сарчашма: таҳияи муаллифон 
 

Аз ҷадвали 5 маълум мегардад, ки аз соли 1991 то 2021 ба истиснои шаҳри Истиқлол 

дар дигар шаҳрҳои вилоят афзоиши  𝑤𝑖 мушоҳида мешавад. Бо вуҷуди ин аз лиҳози вазни 

шартӣ шаҳри Истиқлол баъди шаҳрҳои пешсаф Бӯстону Гулистон дар ҷои сеюм аст. Зарур 

мешуморем, ки индекси урбанизатсияро дар шаҳрҳои вилояти Суғд дар асоси амсилаи Е.А. 

Ефимова ва маълумоти ҷадвали 5 дар солҳои 1991 ва 2021 арзёбӣ намоем. 
 

𝐼𝑢𝑟𝑏(1991) = 0,52 ×
8(3,9 + 1,57 + 1,55 + 0,16 + 0,2 + 0,17 + 0,44 + 0,58)

8
= 4,46 

Соли 1991 дар шаҳрҳои вилояти Суғд индекси урбанизатсия аз рӯи арзёбии амсилаи 

мазкур ба 4,46 баробар мебошад, ки дар шароити муосир нишондиҳандаи миёна ба ҳисоб 

меравад. Дар соли 2021 нишондиҳандаи мазкур 0,28 банди фоизи зиёд гардида бо қимати 

4,74 ҳамоно нишондиҳандаи миёнаро ташкил кардааст. 
 

𝐼𝑢𝑟𝑏(2021) = 0,49 ×
8(4,07 + 1,8 + 1,36 + 0,32 + 0,34 + 0,26 + 0,84 + 0,69)

8
= 4,74 

 

Лозим ба таъкид аст, ки қимати индекси урбанизатсия мутобиқи амсилаи мавҷуда, 

хосатан таҳқиқоти Е.А. Ефимова метавонад дар ҳудуди аз 1 то 10 қарор дошта бошад. Чӣ 

қадаре ки қимати индекс ба 10 наздик бошад, ҳамон қадар минтақа урбанизатсияшуда 

ҳисобида мешавад. Вале ин хоси минтақаҳои кишварҳои рушдёфтаи саноатӣ мебошад ва 

дар шароити вилояти Суғд ба 10 наздик шудани қимати индекси мазкур танҳо дар сурати 

ташаккули иқтисодиёти саноатию инноватсионӣ имконпазир мегардад. 

Ҳамин тавр, урбанизатсия ва тараққиёти иҷтимоию иқтисодии минтақа, хосатан 

инфрасохтори иҷтимоӣ вобастагии мутақобила дошта, инфрасохтори иҷтимоии мукаммал 

метавонад ба сатҳи урбанизатсия таъсир расонад. Дар шароити вилояти Суғди Ҷумҳурии 

Тоҷикистон барои идоракунии раванди урбанизатсия чунин масъалаҳо муҳим мебошанд: 

  дар оянда дар барномаю стратегияҳои рушди иҷтимоию иқтисодии вилояти Суғд ба 

мадди назар гирифтани моҳияти урбанизатсия; 

 андешидани чораҳо ҷиҳати пешгирии хатарҳои ба раванди урбанизатсияи маҳалҳои 

минтақа таъсиррасон; 

 муайян кардан ва ба истифода пешниҳод кардани меъёрҳои арзёбии урбанизатсия дар 

барномаю стратегияҳои рушди иҷтимоию иқтисодии вилояти Суғд дар доираи 

амсилаҳои мавҷуда; 

 андешидани чораҳо ҷиҳати аз байн бурдани рушди нобаробари инфрасохтори иҷтимоӣ дар 

маҳалҳои минтақа барои фароҳам овардани шароити мусоид ба урбанизатсия; 

 ба омори расмии вилоят дохил кардани нишондиҳандаҳои марбут ба арзёбии вазъи 

урбанизатсия, аз ҷумла шумораи кӯчида омадани аҳолии деҳаҳо ба шаҳр ва 

кӯчидабастагон ба деҳот. 

 такмили инфрасохтори иҷтимоии шаҳри Истиқлол бо мақсади баланд бардоштани 

сатҳи урбанизатсияи шаҳри мазкур. 

Татбиқи чораҳои мазкур метавонад ба раванди урбанизатсия дар шаҳрҳои вилояти Суғд 

бе халалдор намудани тараққиёти инфрасохтори иҷтимоӣ дар деҳоти минтақа мусоидат 

намоянд ва боиси арзёбии нисбатан дурусти  сатҳи урбанизатзия дар минтақа гарданд. 

